
hondo-hondotik 

(Osakidetzako langilea) 

Lau puntu Osakidetzako lagunei 

o sakidetzako zuzendaritzak euska
raren erabilera Osakidetzan norma
lizatzeko dekretua-ren behin betiko 

dokumentua aurkeztu zuen 2002ko uztaila
ren 23an. Bertan egitasmo hori gauzatu ahal 
izateko erakunde horretako langileon jarre
rak duen garrantzia azpimarratzen da, par
taide nagusiak garela esanez. Gonbita onar
tuz ez naiz luzamendutan ibiliko. Hona he
men puntuak. 

1.-Zer da normalizatu beharrekoa: 
euskara, gaztelania ala biak? 
Dokumentuaren izenburuan euskararen 
normalizazioaz hitz egiten da. Baina hori 
ezinezkoa da aldi berean erdara ere normali
zatzen ez bada. Normal bihurtu behar dena, 
gizalegezko jarri behar dena bi hizkuntzen 
arteko harremana da. Euskararen normali
zazioaren parte bat da euskararekiko atxiki
mendua eta ezagutza lantzea eta erabilera 
osatzea, osoa egitea alegia. Baina hori egite
ko gaztelaniak duen gehiegizko estima, gehie
gizko ezagutza eta gehiegizko erabilera bere 
osasun puntura eraman behar dira. Hizkun
tza baten bazterketa beste baten pribilegioa
rekin, ezinbestez, lotua dago. Izan ere, hiz
kuntzarik gabe ez baikara. Eta hizkuntza ba
ten pribilegioekin bukatzea, hizkuntza ho
rrentzat osasungarria da eta hiztunen tzako 
osasun bidea. 

Hizkuntz normalizazioaren helburua hiz
kuntza bakar batekin lotzen denean (euska
raren normalizazioa, adibidez), proposatzen 
den normalizazioa menpekotasunaren nor
malizazioa da, hizkuntza nagusiaren pribile
gioak aipatzeak berak beldurra ematen due
lako. 

2.- Zein da orain arte egindakoaren 
balorazioa? 
Aztertzen bada Osakidetzan orain arte eta 
hogei urtetan egin dena, hainbat gauza azpi
marratu behar dira. 

Lehena: Ibarretxe Lehendakariak, arrazoi 
osoz adierazten du nola Espainiako Gober
nuek ez duten 23 urteetan Estatutuaren le
gea bete. Baina modu berean euskaldunak 
esan behar dio Ibarretxeri eta bere aurretik 
izan diren lehendakariei 20 urte inguruan 
Estatutuak eskubide linguistikoei buruz dio
ena bete gabe egon dela Osakidetzan. Jaur
laritza, 20 urte, Autonomia Estatutua bete 
gabe. 

Bigarrena: 20 urte hauetan Osakidetza ez 
da neutral izan euskararen egoerarekin. Ai
tzitik, sistematikoki euskararen bazterketa-

esaldiak 

«Hobe da goiz erretiratzea, 
berandu egitea baino, 
zaleek Olano bizikleta 
gainean gaizki ibiltzeko 
irudi hori ez edukitzeko» 

ABRAHAM OLANO 
(Txirrindularia) 

ren praktika bideratu du. Osakidetzaren jar
duera linguistikoak proportzio oso handian 
kendu dio lekua euskarari eta neurri berean 
eman dizkio pribilegioak gaztelaniari. Hogei 
urte inguru, langileek euskara ikasteko aur
keztu dituzten ehunka eta milaka eskaerari 
muzin egin dio Osakidetzak oso diru kopuru 
erridikuloa erabiliz eskaera horri erantzute
ko. Langileen motibazioa askozaz handia
goa izan da zuzendaritzarena baino, eta mo
tibazio hori desanimoan erorarazi zaio. Ho
gei urte inguru, Osakidetzak antolatu dituen 
prestigiozko ikastaro, hitzaldi, kongresu eta 
abarretan euskararen presentzia ia-ia hutsa 
izan da, eta presentzia apaingarri hori eus
kaldunengan lotsa sorrarazteko modukoa. 

Hitz batean, Osakidetzaren hogei urteeta
ko bidean erakundearen funtzionamendua
ren eraginez eta nahiz eta diruren bat euska
ra sustatzeko erabili bada ere eta nahiz eta 
errotulazioak bi hizkuntzetan jarri badira 
ere, euskarak atzera egin du, euskararen 
erabilera baztertua izan da, ezagutza ozto
patua eta motibazioa gutxiagotua. Osakide
tzari esker gaztelaniaren eta euskararen ar
teko desberdintasuna areagotu egin da. 
Euskararekin aspirinaka ibili dira, 20 urte 
hauetan behar zuen zainketa berezia antola
tu beharrean. Honi buruzko azterketa txiki 
bat egin nuen duela lau urte Osasun Zentro 
bateko harrera zerbitzuan. Azterketaren 
emaitza, funtsean , hauxe zen: urte hartan 
zentro horretan eta zerbitzu horretan euska
raren presentzia, erabilera eta garrantzia 
%25ean gutxiagotua gelditu zen eta propor
tzio berean gaztelania gehiagotua. Esan be
harra dago azterketa hori egin aurreko urte
etan, bazterketa %30ekoa izan zela. Eta 
%5eko diferentzia ez dela Osakidetzaren 
ahalegin berezi baten ondorioa, pura suerte 
baizik. Azterketa honen emaitzak, bere 
ezaugarri kualitatiboa kontuan harturik, 
Osakidetzako jarduera osoari zabaldu dai
tezke. 

3.- Oinarrizko injustizia onartu beharra 
al dago? 
Dekretu honen oinarri juridikoa 10/ 1982 le
gean, Euskararen Erabilera Arauzkotzekoan 
hezurmamitzen da. 20 urte dekretu honen 
behin-behineko zirriborroa egiteko. Baina 
1982ko legea Estatutuaren lege organikoan 
oinarritzen da, eta azken hori Konstituzioan. 
Ez du inork azken hau huskeria denik esan
go! Alegia, Konstituzioa ez dela alferrikako 
legea eta eragina baduela. Bada, horiek ho
rrela, dekretu honen ezinbesteko oinarri juri-

«Une honetan hartzen 
dugun norabidearen 
arabera, euskarak etorkizun 
bat edo beste bat izango du» 

INAKI LASA 
(Kontseiluko ildo politiko-instituzionaleko 

arduraduna) 

dikoa funtsezko injustizia bat da: euskaldu
nen nazioak nozitzen duen erabateko uka
zioa. Konstituzioa, hizkuntz kontuetan, be
katu originala da. Eta bekatu originalarekin 
gertatzen den bezala lege eta dekretu bakoi
tza haren kutsaduraz jaiotzen da. Eta injusti
zia horretan oinarritzen da dekretua. 

Konstituzioan onartzen da euskararen 
existentzia eta euskaldunen eskubide ba
tzuk ere, baina euskara bigarren mailako 
hizkuntza bezala eta euskaldunen eskubide
ak administrazioaren pisu erdaltzalearen 
eraginpean. Horiez gain, eta larriena, Kons
tituzioak ez du aipatu ere egiten, konstitu
zioaren tzat ez da existitzen euskaldunen 
hizkuntz komunitatea, euskaldunen nazioa. 
Onartzen ditu, bai, nola halako eskubide po
litikoak dituzten Espainiako Estatuko anto
lakuntza politiko-administratiboaren insti
tuzioak. Baina autonomiak eta euskaldunen 
nazioa bi gauza guztiz diferente dira. 

Eta horrek ba al du eraginik Osakide
tzan? Bada, horiek dira, hain zuzen, norma
lizazioaren mugak. Ezin dugu amestu ere 
egin euskaldunen nazioaren osasun-siste
ma, euskaldunen nazioa, legez, existitzen 
ez delako. Eta orduan, administrazioak ez 
du euskaldunen aurrean inolako erantzuki
zunik. Esan beharra dago hain dela gaitza 
sakona euskaldunak berak ez duela garbi 
ikusten hau. Baina esan beharra dago bene
tako justizia printzipio honetan kokatzen 
dela: «Egitura politiko-administratibo bakar 
batean gauden bitartean -Udal bakarra, 
Diputazio bakarra, Jaurlaritza bakarra, 
Nafarroako gobernu bakarra, Espainiako 
gobernu bakarra, Frantziako gobernu baka
rra-, euskaldunek bazterketa jasan ez 
dezaten, administrazio publiko guztiak eus
karaz ere jarduteko gai behar du izan». Hori 
ezean, administrazioa arrotza da euskal du
nekiko, nahiz eta administrazio horren 
goiko postuetan Koldo Mitxelena, Pedro 
Etxenike, Miren Azkarate edo Mari Carmen 
Garmendia bezalako euskaltzale saiatuak 
badaude ere. Honekin lotua dago dekretua
ren puntu larri bat: legezko gehienezko hiz
kuntz eskakizuna 2. Perfila izango da, eta 
hori zenbait lanpostutan. Bada, esan beha
rra dago dekretu horren egileek -euskal
tzaleak izanik ere- euskararen bazterketa 
prozesuaren jarraipen eta luzapena sina
tzen ari direla. Normalizazioaren erritmo 
egoki eta kontsentsuatuaren izenean eus
karari egunero kentzen zaio arnasa. Eta ez 
da ikusi nahi horixe dela -izan ala ez 
izan- arazoa. Heriotza erritmoa mantsotu 

«Juan Jose Ibarretxeren 
proposamena hasi da 
dagoeneko euskal 
herritarren poltsikoei 
kalte egiten» 

JESUS EGIGUREN 

daiteke, baina heriotza erritmoa da. Eta hiz
kuntz komunitatearen onarpen sozial eta 
politikoa da, bizi-erritmoaren giltzarria. 

4.- Hizkuntzen bizitzaren zientzia 
alboratu behar al da? 
Dekretuak ez du batere kasurik egiten gure 
egunotan egon badagoen hizkuntzen bizi
tzaren oinarrizko printzipioen zientziari. 
Sanchez Carrionek formulaturiko axioma 
eta zientziaz ari naiz. Eta luzatu gabe ohar
txo batzuk: 

Planifikazio bat egin nahi bada, noizko 
planifikatuak izango direnen hizkuntz egoe
raren azterketa? Osakidetzako zuzendari
tzako staffean dihardutenen datu estadisti
koak beharrezkoak dira: zenbat dira euskal
dun, zenbat erdaldun; zenbat erabiltzen da 
euskara horien arteko harremanetan eta be
reziki harreman ofizialetan; zein da horiek 
guztiek euskararekiko duten atxikimendua 
eta motibazioa? 

Eta zein da Osakidetzako langile guztien 
egoera, disposizioa, motibazioa, ezagutza 
euskararekiko? 

Zein da dekretu honetatik ondorioztatzen 
den motibazio nagusia? Hizkuntz perfil jakin 
bat jarriko da (zain egongo gara ikusteko no
ri jartzen zaion exijentzia hori, beheko postu
koei edo goiko postukoei), eta hori betetzera 
derrigortuak egongo dira langileak ... zigor 
mehatxuen pean? Eta euskararekiko moti
bazio dekretala beldurra ez bada, zein da? 
Irabazi nahi al da jendearen gogoa eta boron
datea? Nola? Non dago motibazio-plangin
tzaren baten aipamena bera ere? 

Egitasmoaren lehentasunak herri eta hi
rietan ematen den euskaldunen proportzio
aren arabera markatzen badira ... sozialki 
erakarpen gutxiago duten zonaldeetara zo
koratuko da euskararen eskaintza, eta pres
tigio eta erakarpen handiagoa duten gunee
tan (kapitalak eta hiri handixkoenak) eta me
dikuntzako lekurik preziatuenen eta hobe
kien ordainduenetan, horietan euskararen 
eskaera, aitzakia administratibo huts batez, 
depreziatua izango da, ez balioetsia. Baina 
Oiartzun bezalako herri euskaldun ean (% 80 
inguru euskaldun) 6.000 euskaldun bizi ba
dira, Donostian (% 27 euskaldun) 80.000 
euskaldun bizi dira. Estatistikaren izenean 
6.000 euskaldun zaindu, eta 70.000 euskal
dun ahaztu? 

Gauza gehiago badira, baina azalduko di
ra eta etorriko dira. Euskaldunei, eta berezi
ki Osakidetzako euskaldunei, osasuna eta 
bakea. 

«U dal hauteskundeetara 
Euskal Herria herri gisa 
aurkezteko modua bilatu 
behar da. Estatuarekin dugu 
lehia, ez gure artean» 

ARNALDO OTEGI 
(Sozialista Abertzaleak taldeko bozeramailea) 


